2012 во февраль 14 лунö.

Радейтöм рыт 
«Крестиккэз да ноликкезöн» орсан святöй Валентин лун кежö.
Сцена вылын — ыджыт гижöт, кöда торйöтöм öкмыс (9) жыр вылö. Жыррезас гижöмась лыддьöссэз: вевдöр ряд — 1,8,4, шöрöт — 6,2,9, увдöрын — 3,7,5. Донтiссезöс (жюри) бöрйöны одзлань. Сы йылiсь, кытшöм команда победитiс, донтiссез висьталöны быд конкурс бöрсянь то гöрд (нывкаэз понда), то лöз дöрапас (флажок) (зонкаэз понда) лэбтöмöн.

1 нуöтiсь. Мый жö сэтшöм радейтöм? Радейтöм — этö кöр нывкаыс оз адззы зонкаыслiсь торта пеллез и чукыль гöна коккез.

2 нуöтiсь. А зонкаыс тöдö кöр сылöн чужан лун, но оз тöд мымда нывкалö годдэз.

1 нуöтiсь. Радейтöм  - этö кöр нывка зонкалö тшöктö куритны кöть кытöн и кöть мымда, даже чапкыны пöимсö  кань дозö.

2 нуöтiсь. А зонка гöтöв кывзыны нывкалiсь абутöм баснисö. 

1 нуöтiсь. Радейтöм – этö кöр нывка пыр и радöн готовитö сылö асывся сёян, павжун, мöдiк павжун,  джын лунся павжун и ужын. 

2 нуöтiсь. А сiя мылякö пыма и бура радейтö тёшшасö.

нуöтiсь. А вобще,  мый сэтшöм радейтöм?

 2 нуöтiсь. Натьттö,  этö некин оз тöд миян сьöлöм мезiсь и талуння орсiссез  сьöлöммезiсь.

1 нуöтiсь. «Крестиккез да ноликкез» - челядьлöн орсан, но талун февраль даснёльöт лунö – Радейтан лун, и сiйöн талунся  вежалун«Крестиккез да ноликкез» - радейтан йылiсь. И орсанын, кыдз тiйö натьтö тодiт ни, быдöс йöз коласiсь медбур тор -  нывкаэз!
Сцена вылö петöны нывкаэз, куим морт быд классiсь.
2 нуöтiсь. И мöд торыс – зонкаэз!
Сцена вылö петöны зонкаэз, куим морт быд классiсь. Мунö  бöрйöм (жеребевка): кин пондас гижöт жыррезас тэчны «ноликкезсö», а кин – «крестиккезсö».
1 нуöтiсь. Мыйсянь пондöтчö радейтöм?

2 нуöтiсь.  Конечно, идеалсянь! Радейтöм йылiсь небöггез лыддьöтöмись, сериаллэз видзöтöмись нывка босьтiс, медбы зонка вöлi ыджыт, веськыт мыгöра, басöк, шондiвужа, мывкыда, кужись-керись, лöчыт вема. Кыдз öння басниыс мунö: бур мобила да машина- нач колана, лöз кафеля ванна – миян карманö. И мед вöлi том - 30-сянь 70-öдз.
1 нуöтiсь. Зонкалöн жö корöмыс етшажык да учöтжык: моросыс -90, коскыс – 60, каджжез – 90, керку – 30-гöгор быд мортлö, тесть – машинаöн, тёшша – торйын, мывкыдыс ежели не зарниа, то волькыт. 

2 нуöтiсь. А öнi удж: нывкаэзлö колö рисуйтны медбур зонлiсь вывтыр (портрет), а зонкаэзлö – медбур нывлiсь. Рисуйтны пондам быдса чукöрöн, кинлö кытшöм тор сюрас. А мый аркмас – бур вывтыр нельки серавлöм – видзöтам!
Командаись быд орсiсь кыскö гижöттор, кытöн гижöм морт вывлöн тор. Командаэз сувтöны от дорас, а мöд дорасс öшалö ыджыт гижöт. Тшöктöм сьöртi орсiссез котöртöны гижот дынö и рисуйтöны кыскöм торсö. Лыддиссьö не чожа керöмыс, а бура керöмыс. Чукöрыс, кöда вермис, пуктö гижöт вылö ассис пас (0 или Х).
1 нуöтiсь. Кыкöн мийö. Рытыс сёр ни.

Но коласын шы оз кыв.

Миян дыр ни этадз кыссьö

Нельки небо керсьöм дыв.                                                          
2 нуöтiсь. Медодзза пантасьöм – радейтöмлöн пондöтчан! Медодз пантасьöм некöр оз вунöтсьы, особенно сэтшöм, кытшöмö мыччаласö миянлö орсiссез.

- Нывкаэз понда удж: «Жар гожумся асыв. Неыджыт ты. Ты шöрын – пыж, пыжын кыöн: зон да ныв. Нiя любуйтчöны вöр-ваöн. Недыр мыйись пыжас пондiс пырны ва. Зон да ныв чожа гумлалöны сiйö, но ваыс пырö и пырö. Öддьöн жаль, но зон нывкöт оз кужö уявны»
- Зонкаэз понда удж: «Жар гожумся асыв.  Городсянь  ылын сочинскöй пляж. Пым песöк, шоныт саридз. Тiянлö бур, тi загорайтат. Недыр мыйись тi кылат нывкалiсь шы. Бергöтчат и мый жö? Тi адззат нывкаöс, кöда пельпонви сулалö ваын. Сiя шуö, что сылiсь гусялiсö паськöм, и сiя нач паськöмтöм, сiйöн и оз пет ваись. Ассиныт паськöм, кöр бергöтчат, тожö од адззö.
Орсiссез висьталöны, кытз петны эттшöм ситуацияись и мыччалöны сiйö. Команда, кöда вермис, пуктö гижöт вылö ассис пас мöдöдз  жырö.
1 нуöтiсь. Кöр мортыс  радейтö – сэк сылöн быдöс сьылö!

2 нуöтiсь. Быдöс сьылö радейтан йылiсь – сiдз  шусьö миян мöддз удж, а пондам ми баитны шуд секрет йылiсь.
1 нуöтiсь. Шудлöн секретыс öтiк –  радейтöм. Кöр морт радейтö – сiя сьылö, а  сьыланкыввез сылöн быдöс радейтöм йылiсь.

2 нуöтiсь. Ми тшöктам орсны тiянлö радейтöм шупкасьöмöн. Орсiссезлö колö сьывны сьыланкыввез, кытöн бы вöлi роч кыв «любовь».
Орсiссез, кöдна сьылiсö сьыланкывсö медбöртi, пуктö гижöт вылö ассис пас куимöт  жырö.
1 нуöтiсь. Быдöс пондöтчö радейтöмсянь, и унажыксö помыс сылöн , конечно, гöтрасьöм. Гöтрасьöмлöн пасыс – чунькытш. Чунькытш не только мичöтö, но и нач тiянöс гöрöдалö.

2 нуöтiсь. Миян тожö эмöсь асланым чунькытшшез. Орсiссезыс киэзнаныс кутчисьöны öтамöд бердö, медодза орсiсь босьтö киас обруч. Быдöс орсiссез, сьöрсьöн-бöрсьöн, мунöны обруч пытшкöт. Кин одзжык быдöс мунас – сiя и вермас.
Нуöтiссез лэбтöны обруч метра сувда. Пас сьöртi орсiссез мунöны ныпыр, команда, кöда вермис, пуктö гижöт вылö ассис пас нёльöт жырö.
1 нуöтiсь. Радейтöм, кытчö тэ менö вайöтан? Натьтö, Канараэз вылын шоччисьны не умöль, и сэтчим ме быль муна, только сьыланкыв сьöрö босьта.
2 нуöтiсь. Буржык бы лоис Канара вылö мунны ыджыт пыжöн, кодзуввез коласын.

1 нуöтiсь. Сiдз и керам, орсiссезлö волi сетöм гортся удж: керны и мыччавны клип  радейтана сьыланкыв вылö.
 Орсiссез мыччалöны клиппез. Вермöмсö донтöны видзöтiссез киэзнаныс  шовкöтöмöн. Команда, кöда вермис, пуктö гижöт вылö ассис пас витöт жырö.
2 нуöтiсь. Наверно, не öтiк зон нывлö висьтавлö: «Гижсьынытö ог пондö, каёк менам, сiдз кыдз торйöтчанöн сэтшöм кыскассьöм…». Но если зон да ныв гöтрасисö да гижсисö – сiя нач ни бур гозъя олан.
1 нуöтiсь. Гозъя олан – не только радейтöм, но и öтамöдöс вежöртöм да öтамöдлö отсасьöм.   Не весь кылыс «гозья» мыччалö домалöм кык тор. Нем сiдз оз йит гозъясö, кыдз öтласа удж.
2 нуöтiсь. Миян эм учöт юржугдан удж, кытöн зонкаэз тöдöны  юасяннэзöн ныв удж йылiсь, а нывкаэз – зон удж йылiсь. 

Нывкаэз понда юасян.
1. Мый сэтшöм дрань?

А) лонтан понда пес

Б) вöркеранiсь ёг

Г) стена понда чайдöм шать
2. Мый керöны лобзикöн?

А) меряйтöны

Б) тöчитöны

В) пилитöны
3. Кытöн чужис «Крайслер»?

А) Австрияын

Б) СШАын
В) Великобританияын.

4. Радиччио – этö…

А) машиналöн марка

Б) турун
В) спортивнöй клублöн ним

5. Буканаррез – этö…

А) зоннэзлöн штанi

Б) зоннэзлöн йöрнöс
В) зоннэзлöн кöмкöт
Зонкаэз понда юасяннэз:
1. Кыным грамм рисыс тöрö öтiк паньö?

а)
кватьдас (60);
б)
дас (10);
в)      нёльдас  (40)
2. Пралине – этö …

А) паськöм

Б) косметикаись тор

В) ореххезiсь чöскыт тор

3. Бардоткаэз – этö…

А) штанiэз

Б) колготкиэз

В) блузка

4. Гортся кайпöткасö куштöны:

А) вевдöрсянь увдöрö
Б) увдöрсянь вевдöрö

В) боксянь

5. Вапазон – этö …

А) дона галя

Б) парöн вадöм понда прибор
В) косметикаись тор

Команда, кöда вермис аслас тöдöммезöн, пуктö гижöт вылö ассис пас кватьöт жырö.

1 нуöтiсь. Гозйöн-кö бура овны – колö видзны уна сьöм да кужны сiйö содтыны.

2 нуöтiсь. А эта понда гозъяэзлö колö лоны шедтiссезöн. Бöрйö орсiссез коласiсь медчожöсь и кывзö виль удж.

1 нуöтiсь. Кöрталöм синнэзöн колö вайны унажык чачаэз, кöднö колö öктыны видзöтiссез горöтлан увтын – «пым - кöдзыт».
 ( Орсан мунö куим  минута. Сыбöрын лыддьöны, мымда öктiсö чачаэз и пуктöны пас сизимöт жырö.
2 нуöтiсь. Гозйöн олан, кыдз ми тöдам, абутöм аслас гажöн. Медбур гажыс – öтамöд коласын видчöм.
1 нуöтiсь. Öтамöдкöт видчöм увья отир лоöны нельки философфэзöн, нельки вештöны челядь быдтöм понда сьöм.

2 нуöтiсь. Видчöм понда причинаэз лоöны кокнитöсь и простöйöсь: кыв бöрсянь мöдiк, а сэтчин уже  перыт тумаккез.

1 нуöтiсь. Пыртны сьöд яшшик! Сьöд яшшикын – öтамöд коласын видчöм понда колана тор. Кытшöм орсiссез одзжык висьталасö этö торсö, нiя и вермасö.

Сьöд яшшикын вермас лоны быгрöтчан, скöвöрда, пуовöй пань, утюг. Команда, кöда тöдiс, пуктö ассис пассö кыкьямысöт жырö.
2 нуöтiсь. Гозъяöн престиж, оланлöн рöм – кагаэз.

1 нуöтiсь. Кыдз баитсьö: учöт кагаэз – учöт ёся висяннэз, ыджыт кагаэз – ыджыт ёся висяннэз. Орсiссезлö ми сетам учöт кагаэз, а уджыс нылöн лоас ыджыт. Тiянлö колö гижны виль öвакайтансьыланкыв важ лад вылö.

2 нуöтiсь. Тöдатö «Кага узь, кага узь – бокат сюзь?». Колö не только гижны виль сьыланкыв, но и сьывны сiйö öтамöд бöрсянь öтiк строчкаöн, лайкыта киись киö сетавны кагаöс. Кинлöн эта петас буржыка, нiя и пуктасö ассиныс пассö öкмысöт жырö.
Кöр орсiссез думайтöны сьыланкыв, юралiссез орсöны видзöтiссезкöт орсанöн  или  юржугданöн.

Сыбöрын  донтiссез висьталöны, кöда орсан чукöр вермис, и сетöны нылö кöзиннэз.
1 нуöтiсь.  А öнi – вежалунся йöктан!

PAGE  
6

